
Дəріс 3. Наноматериалдарды синтездеуде қолданылатын «төменнен-жоғары» 
(Bottom-up) тəсілдері. Көміртекті нүктелер 
 

Нөл-өлшемді наноматериалдар, негізінен, диаметрі 100 нм-ден аз сфералық немесе 
квазисфералық нанобөлшектер болып табылады. Нөл-өлшемді наноматериалдарды қолдану 
тарихы бұрыннан зерттеле бастағанымен, негізгі ұғымдар, жетістіктер мен түсініктер 20 
ғасырдың ортасынан кейін пайда болды. Нөл-өлшемді наноматериалдар қарапайым 
материалдардан көптеген сипаттамалары, яғни өлшемі, пішіні, кванттық эффектісі жəне беткі 
ауданы бойынша ерекшеленеді. Cонымен қатар, мұндай наноматериалдар көптеген 
қолданбаларда олардың керемет сипаттамаларының арқасында қолданылып жүр [1]. Нөл-
өлшемді наноматериалдарды соның ішінде «кванттық нүктелерді ашу жəне синтездегені 
үшін» химия бойынша 2023 жылы ең жоғары ғылыми «Нобель» сыйлығына Мунги Дж. 
Бавенди, Луи Э.Брус жəне Алексей Екимов ие болды. 

Нөл-өлшемді наноматериалдың түрлері өте көп (сурет 1), соның ішінде көміртекті 
наноматериалдарға ғалымдар ерекше қызығушылық танытып жатыр. Оның себебі көміртек 
атомдарының тізбегі берік жəне көміртектің аллотропиялық модификациясы басқа 
элементтерге қарағанда көп. Соңғы жылдары нөл-өлшемді көміртекті наноматериалға, яғни 
фуллерен [2] мен көміртекті нүктелерге [3], сонымен қатар бір-, екі- жəне үш-өлшемді 
көміртекті наноматериалдарға, яғни көміртекті нанотүтікшелерге [4], графенге [5], көміртекті 
аэрогельдерге [6, 7, 8] жəне олардың туындыларына көп көңіл бөлініп, зерттелініп, қолдану 
аясы көбейіп келеді.  

 

 
 

Сурет 1 – Нөл-өлшемді наноматериалдар 
 

Нанотехнологияның негізгі кванттық объектілері – кванттық нүктелер. Кванттық нүктелер 
– бұл нанобөлшектер құрамында фосфор, көміртегі, ауыр металдар жəне басқа элементтер бар 
əртүрлі материалдардан жасалған наноматериалдар [9]. Кванттық нүктелердің ішінде 
көміртекті нүктелер ерекше орын алады. Бетінде əртүрлі органикалық функционалды топтары 
бар кванттық шектеуді көрсетпейтін аморфты көміртек нанобөлшектерін немесе барлық 
квазисфералық көміртек нанобөлшектерін көміртекті нүктелер деп атауға болады.  

Көміртекті нүкте туралы, əсіресе қолданысы мен қасиеті жайлы ақпараттың дамуын үш 
кезеңге бөлуге болады. Ксю жəне оның əріптестері 2004 жылы [10] бір қабатты көміртекті 
нанотүтікшелерді препаративті электрофорез əдісімен тазалау кезінде анықтады. Бұл алғашқы 
еңбекте көміртекті нүктелерді «флуоресцентті нанобөлшектер» деп анықтады. Содан кейін 
Сан жəне т.б. 2006 жылы [11] бұл нанобөлшектерді «көміртекті кванттық нүктелер» деп атап, 
оларды графит ұнтағы мен цементті лазерлік абляциялау арқылы алып, көміртекті нүктенің 
басқа нанобөлшекті көміртек негізіндегі материалдан айырмашылығы көрсетті. Бұл 
нанобөлшек туралы іздестірулер жүріп жатты, алайда толыққанды  алыну жолдары мен 
қасиеттері шешілмеді. 



II-кезеңде 2007-2010 жылдары негізгі көміртекті материалдарды қолдана бұл 
нанобөлшекті нүктелердің алыну жолдары қарастырылды. Осы жылдар аралығында 
көміртекті нүктелередің оптикалық жəне электрохимиялық қасиеттері тəжірбиедегі 
параметрлердің өзгеруімен сəйкесінше өзгерітіні дəлелденіп, ғалымдардың көміртекті 
нүктенің құрылымына, қолдану аясына қызығушылығы арта түсті. 

III-кезеңде шамамен 2011 жылдан бастап көміртекті кванттық нүктелер туралы мақалалар 
күрт ұлғая бастады. Оның негізінде көміртекті нүктенің қасиеттері зерттеліп, əртүрлі қолдану 
салалары қарастырылды. Мысалға: сенсор қосымшалары, энергия сақтау құралдары, био-
сурет, катализ жəне т.б. [12].  

